Nafarroako Parlamentuko Mahaiak, 2017ko urriaren 9an egindako bilkuran, Eledunen Batzarrari entzun ondoren, erabaki hau hartu zuen, besteak beste:
1. Izapidetzeko onartzea Mónica Doménech Linde andreak aurkezturiko mozioa, zeinaren bidez Nafarroako Gobernua premiatzen baita jaiotzarako laguntzaren eta amagandiko edoskitzearen humanizaziorako ekimena susta dezan Foru Erkidegoan.
2. Nafarroako Parlamentuko Aldizkari Ofizialean argitara dadin agintzea.
3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.
Iruñean, 2017ko urriaren 9an
Lehendakaria: Ainhoa Aznárez Igarza
MOZIOAREN TESTUA
Unión del Pueblo Navarro (UPN) talde parlamentarioko parlamentari Mónica Doménech Linde andreak, Legebiltzarreko Erregelamenduan xedatuaren babesean, jaiotzarako laguntzari eta edoskitzeari buruzko honako mozio hau aurkezten du, Osoko Bilkuran eztabaidatu eta bozkatzeko:
Unicefek eta OMS-Osasuneko Mundu Erakundeak Amagandiko Edoskitzearen aldeko Munduko Taldearekin lankidetzan prestatu duten txosten berri baten arabera, munduko inongo herrialdetan ez dira osorik betetzen amagandiko edoskitzeari dagokionez gomendatutako arauak.
Frogatua dago amagandiko edoskitzeak onura kognitiboak eta osasunekoak dituela, hala haurrentzat nola beren amentzat. Eta bereziki garrantzitsua da bizitzako lehen sei hilabeteetan, laguntzen duelako beherakoa eta pneumonia ekiditen, bularreko haurren heriotza arrazoi nagusietako bi baitira. Bularra ematen duten amek arrisku txikiagoa dute obarioko eta bularreko minbizia izateko, zeinak emakumeen artean heriotza arrazoi nagusietako bi baitira.
Unicefek eta OMS-Osasuneko Mundu Erakundeak iHan-Jaiotzarako laguntzaren eta amagandiko edoskitzearen humanizaziorako ekimena bultzatu dute, asmoa izanik ospitaleak, osasun zerbitzuak eta bereziki amatasun-aretoak animatzea jaiotzatik amagandiko edoskitze esklusiboa babestu, sustatu eta lagunduko duten praktikak hartzera.
Nafarroan 2013. urteaz geroztik Tuterako Reina Sofía ospitalea dago egiaztatua iHan ospitale gisa, eta berriki, Antsoaingo Osasun Etxea ere bai.
Erabaki proposamena:
Nafarroako Gobernua premiatzen da:
– iHan-Jaiotzarako laguntzaren eta amagandiko edoskitzearen humanizaziorako ekimena susta dezan Nafarroako Foru Komunitatean eta ospitale eta osasun etxe guztiak premia ditzan egiaztapena lor dezaten.
– Zentro bakoitzean Edoskitze Batzordea ezar dezan; Nafarroako Foru Komunitateko batzordearen bilerak maizago dei ditzan; urrats zehatzak egin ditzan, lehenengo eta behin amagandiko edoskitzerako protokoloak idatziz eta osasuneko profesionalak prestatuz; eta Edoskitze Batzordeak behar adina baliabide ekonomikoz horni ditzan.
– Konpromisoa hartzea politikak ezartzeko, ordaindutako familia-baimenetarakoak eta lanean –besteren konturakoan nahiz norberaren konturakoan– amagandiko edoskitzerakoak.

